
SUĠĠERIMENTI 

Il-Kumitat għall-Iżvilupp jistieden lill-Kumitat għall-Baġits, bħala l-kumitat responsabbli, 

biex jinkorpora s-suġġerimenti li ġejjin fil-mozzjoni għal riżoluzzjoni tiegħu: 

1. Jissottolinja li l-għajnuna għall-iżvilupp mill-baġit tal-UE hemm bżonn li tinżamm 

almenu fil-livell previst fil-QFP u li tibqa' tenfasizza l-enfasi tagħha fuq l-isforzi fit-tul 

biex jinqered il-faqar; jitlob biex ikun hemm enfasi speċjali fuq il-pajjiżi l-anqas 

żviluppati; 

2. Jirrikonoxxi li l-ebda pajjiż ma żviluppa mingħajr involviment f'aktar relazzjonijiet 

kummerċjali mal-ġirien tiegħu u mal-bqija tad-dinja; iħeġġeġ ulterjorment il-

finanzjament ta' għajnuna għall-attivitajiet kummerċjali, sabiex il-pajjiżi li qed 

jiżviluppaw ikunu jistgħu jieħdu sehem ħafna iktar f'katini ta' valur globali fil-futur; 

jenfasizza, f'dan il-kuntest, li tali finanzjament jenħtieġ li jikkontribwixxi għal tkabbir 

inklussiv u sostenibbli, kif ukoll jippromwovi standards ambjentali u tax-xogħol 

għoljin; jenfasizza, barra minn hekk, l-importanza dejjem tiżdied tal-konnettività diġitali 

sabiex tinkiseb distribuzzjoni aktar bilanċjata tal-benefiċċji tal-globalizzazzjoni favur il-

pajjiżi li qed jiżviluppaw; 

3. Jenfasizza li l-ħtiġijiet umanitarji drammatiċi b'riżultat ta' kunflitti u katastrofi marbutin 

mat-tibdil fil-klima bla preċedent, jeħtieġu l-użu sħiħ tal-marġini fl-Intestatura IV biex 

tiġi indirizzata din l-isfida u biex jiġu evitati kriżijiet ġodda; jenfasizza l-ħtieġa li tiżdied 

l-għajnuna umanitarja Ewropea, anke lil hinn mill-viċinat tal-Ewropa; 

4. Jenfasizza l-ħtieġa li l-baġit tal-UE jikkontribwixxi b'mod adegwat għat-twettiq tal-

Aġenda 2030 u s-17-il Għan ta' Żvilupp Sostenibbli (SDGs) tagħha; ifakkar li l-

implimentazzjoni tagħha għandha ssir fil-politiki interni u esterni tal-Unjoni, kif ukoll 

tintegra b'mod bilanċjat u koerenti t-tliet dimensjonijiet tal-iżvilupp sostenibbli, billi 

tindirizza r-rabtiet bejn id-diversi SDGs; 

5. Jinnota li r-rekwiżit li 20 % tal-assistenza taħt l-Istrument tal-Kooperazzjoni għall-

Iżvilupp (DCI) għandu jiġi allokat għal servizzi soċjali bażiċi, b'mod partikolari s-saħħa 

u l-edukazzjoni, mhux qed jiġi ssodisfat għall-perjodu 2014-20171; iqis li żieda fl-

investiment fl-iżvilupp tal-bniedem, speċjalment għall-aċċess għad-drittijiet u s-saħħa 

riproduttivi u sesswali hija meħtieġa biex jiġi miġġieled l-impatt negattiv tal-

introduzzjoni mill-ġdid tal-'Global Gag Rule'; 

6. Ifakkar li fil-baġit tal-2017, il-linja baġitarja għall-iżvilupp tal-bniedem tad-DCI kienet 

inqas mill-ammont inizjali tal-ippjanar pluriennali; jinnota li l-Kummissjoni ddikjarat li 

dan kien sempliċement eżerċizzju ta' konċentrazzjoni fl-aħħar tal-perjodu u mhux 

tnaqqis għal dan il-programm; iqis għalhekk li huwa importanti li tinżamm żieda 

sostanzjali tal-linja baġitarja għall-iżvilupp tal-bniedem meta mqabbel mal-baġit tas-

sena preċedenti; 

7. Jissottolinja l-importanza kbira ta' appoġġ għall-intrapriżi mikro, żgħar u ta' daqs medju 

u jappella b'mod partikolari għal aktar tisħiħ tas-sistemi ta' self u garanziji ta' 

                                                 
1  https://ec.europa.eu/europeaid/sites/devco/files/draft-eval-report-dci_en.pdf 

mikrofinanzjament; 

8. Jinkoraġġixxi l-istabbiliment ta' istituzzjonijiet ta' taħriġ doppju vokazzjonali fil-pajjiżi 

li qed jiżviluppaw li fihom iż-żgħażagħ, filwaqt li jsegwu programm ta' apprendistat 

professjonali b'enfasi fuq l-aspetti prattiċi ta' professjoni, ikollhom lekċers teoretiċi fi 

skejjel professjonali speċjalizzati; 

9. Jitlob għal tkabbir tal-programm "Erasmus għal Imprendituri Żgħażagħ" lil hinn mill-

Ewropa b'mod partikolari fil-pajjiżi li qed jiżviluppaw filwaqt li jiġu pprovduti l-mezzi 

finanzjarji neċessarji; 

10. Iqis li l-mobilizzazzjoni tal-baġit tal-UE biex tiġi indirizzata l-isfida tal-migrazzjoni 

jenħtieġ li tiġi akkumpanjata minn politika komuni f'dan il-qasam; jenfasizza li l-

għajnuna għall-iżvilupp ma tridx tiddependi fuq il-kooperazzjoni fi kwistjonijiet tal-

migrazzjoni bħall-ġestjoni tal-fruntieri jew il-ftehimiet ta' riammissjoni; ifakkar li l-kriżi 

tal-migranti u tar-rifuġjati għandha impatt sinifikanti fuq il-baġit tal-UE u ser tkompli 

tirrikjedi tweġibiet dinamiċi fis-snin li ġejjin; 

11. Jagħraf bis-sħiħ in-natura kumplessa ta' bosta sfidi u l-ħtieġa għal azzjonijiet ta' rispons 

multidimensjonali u komplementari, iżda jisħaq fuq il-ħtieġa għal ċarezza 

f'arranġamenti ta' finanzjament u r-rispett tal-impenji internazzjonali; itenni r-rifjut 

tiegħu li jintużaw fondi għall-iżvilupp għal objettivi mhux relatati mal-iżvilupp, u 

jissottolinja li l-fondi li ma jissodisfawx il-kriterji tal-għajnuna uffiċjali għall-iżvilupp 

(ODA) iridu jiġu minn strumenti oħra minbarra d-DCI; jiddeplora n-nuqqas ta' skrutinju 

parlamentari dwar il-fondi fiduċjarji l-ġodda; jenfasizza li kwalunkwe mekkaniżmu li 

jibbenefika mid-DCI, partikolarment il-Fond Fiduċjarju ta' Emerġenza tal-UE għall-

Afrika, għandu jservi objettivi ta' żvilupp fit-tul ġenwini u jirrispondi għall-ħtiġijiet ta' 

żvilupp tal-pajjiżi sħab u mhux mill-objettivi politiċi tad-donaturi; ifakkar fl-opinjoni 

tiegħu tal-5 ta' Lulju 2017 dwar il-proposta għal regolament tal-Parlament Ewropew u 

tal-Kunsill li jemenda r-Regolament (UE) Nru 230/2014 tal-Parlament Ewropew u tal-

Kunsill tal-11 ta' Marzu 2014 li jistabbilixxi strument li jikkontribwixxi għall-istabbiltà 

u l-paċi, li teskludi kwalunkwe kontribuzzjoni mid-DCI biex jiġi ffinanzjat l-Istrument 

li jikkontribwixxi għall-Istabbiltà u l-Paċi; 

12. Jenfasizza li l-Unjoni u l-Istati Membri tagħha jridu jonoraw l-impenn kollettiv 

tagħhom, ikkonfermat fl-2015, biex iżidu l-ODA tagħhom għal 0,7 % tal-ING tagħhom 

sal-2030; jistieden lill-Kummissjoni u lill-Istati Membri jippreżentaw skedi ta' żmien 

vinkolanti għal żidiet progressivi lejn dan il-livell; 

13. Jissottolinja l-importanza li tiżdied l-allokazzjoni ta' fondi mmirati lejn appoġġ għal 

governanza tajba, id-demokrazija u l-istat tad-dritt fil-pajjiżi li qed jiżviluppaw sabiex 

jiġu promossi istituzzjonijiet responsabbli u trasparenti, jiġi appoġġjat il-bini ta' kapaċità 

u jitrawwmu l-parteċipazzjoni fil-proċess tat-teħid ta' deċiżjonijiet u l-aċċess pubbliku 

għall-informazzjoni; 

14. Itenni li l-kontribut tar-Renju Unit jammonta għal 15 % tal-baġit tal-għajnuna għall-

iżvilupp tal-UE; jistieden lill-Kummissjoni u lill-Kunsill biex jimpenjaw ruħhom 

f'riflessjoni fuq l-ambizzjoni u l-prijoritajiet ta' għajnuna għall-iżvilupp tal-UE wara l-

Brexit; 

15. Iqis li l-proliferazzjoni ta' fondi fiduċjarji, li sar rikors għalihom minħabba nuqqas ta' 

riżorsi, timmina l-unità tal-baġit u tmur kontra r-rekwiżiti ta' trasparenza u 

responsabilità demokratika; itenni li l-baġitizzazzjoni tal-Fond Ewropew għall-Iżvilupp 

(FEŻ) fuq naħa waħda u l-ħolqien ta' strument speċifiku għall-finanzjament tal-ispejjeż 

tas-sigurtà marbuta mal-kooperazzjoni għall-iżvilupp, min-naħa l-oħra, issaħħaħ l-

effettività tal-azzjoni tal-UE. 

